
LABURPENA: Eskola-jazarpena haurtzaroan ohikoena den jokabide agresiboa da, eta ikasle batek beste ikasle baten 
ekintza negatiboak modu iraunkorrean eta berariazkoan jasaten dituenean edo horretarako arriskua duenean gertatzen 
da. Gainera, eskola-jazarpenaren prebalentzia eta inpaktua kontuan hartuta, osasun publikoko arazotzat jo dute zenbait 
adituk. Zehazki, Euskal Autonomia Erkidegoan haurren %16,8 biktima, erasotzaile edo erasotzaile-biktima direla 
balioesten da. Bestalde, haur eta nerabeen ongizate eta garapenean ondorioak eragin ditzake, besteak beste, funtzio 
exekutiboen garapen urriagoa eta arazo afektibo-emozionalak. Zentzu horretan, lan honetan eskola-jazarpena 
agertzeko probabilitatea areagotu edo murrizten duten aldagai biologiko, psikologiko eta sozialak jaso dira. Hala, 
eskola-jazarpenean eragin dezaketen aldagai biologikoak sexua, adina eta hormonak dira. Era berean, arrisku- edo 
babes-faktore izan daitezkeen aldagai psikologikoak zailtasun kognitiboak, gaitasun sozialak, adimen emozionala eta 
egokitzapen soziala, autoestimua, enpatia eta erresilientzia dira. Aldagai sozialei dagokienez, azkenik, eskola-
aldagaiak, familia-aldagaiak, komunitatea eta maila sozioekonomikoa daude; baita bestelakoak ere, hala nola, ariketa 
fisikoa, obesitatea edo sexu- eta genero-identitatea. Hortaz, eskola-jazarpenaren prebentzioa eta esku-hartzea 
hobetzeko beharrezkoa da kausazko harremanak ezarri ahal izateko ikerketa-diseinuak erabiltzea, baita aldagaien 
arteko elkarrekintzak aztertzea ere.   

HITZ GAKOAK: eskola-jazarpena, arrisku- eta babes-faktoreak, psikosoziala, familia, hormonak. 

ABSTRACT: Bullying is the most common aggressive behaviour in childhood, and it occurs when a student consistently and 
intentionally experiences negative actions from another student or is at risk of such actions. Furthermore, considering the 
prevalence and impact of bullying, some experts have classified it as a public health issue. Specifically, in the Basque 
Country it is estimated that 16.8% of children are victims, aggressors, or bully-victims. Moreover, it can have consequences 
on the well-being and development of children and adolescents, including poor development of executive functions and 
affective-emotional problems. In this sense, this study identifies biological, psychological and social variables that affect 
bullying. Thus, the biological factors that can influence bullying include sex, age and hormones. Psychological factors that 
may be risk or protective factors include cognitive difficulties, social skills, emotional intelligence and social adaptation, 
self-esteem, empathy and resilience. As for social factors, school factors, family factors, community factors and 
socioeconomic status are considered, as well as other factors such as physical activity, obesity and sexual and gender 
identity. Therefore, to improve prevention and intervention of bullying, it is necessary to use research designs that allow for 
the establishment of causal relationships, as well as to examine the interactions between these variables. 

KEYWORDS: bullying, risk and protective factors, psychosocial, family, hormones.  

1. SARRERA 

Jokabide agresiboa beste norbait modu intentzionalean mintzeko portaera da [1]. Hain zuzen, 

agresioak ingurunera egokitzea ahalbidetzen du hein batean, eta, beraz, oinarrizkoa da. Ildo horretatik, 

haurtzaroan gertatzen den jokabide agresibo ohikoena bullyinga da. Fenomeno horren ikerketan 

aitzindaria den Dan Olweusen arabera [2], eskola-jazarpena ikasle batek behin eta berriz eta denboran 

zehar beste ikasle baten edo batzuen ekintza negatiboak jasaten dituenean edo horretarako arriskua 

duenean gertatzen da. Hala, hiru ezaugarri nagusi ditu bullyingak [2]: lehenik, nahita eragindakoa da; 

bigarrenik, denboran zehar errepikatzen da, eta azkenik, botere desorekan oinarritzen da, hau da, 

biktimak bere burua defendatzeko zailtasunak dituela hautematen du.  

Sailkapenari dagokionez, bi jazarpen mota daude: zuzena eta zeharkakoa [2]. Forma zuzena 

beldurtzea, umiliatzea eta gutxiestea lirateke, aldiz, zeharkakoan, bestearen ospe edo estatus soziala 

suntsitu nahi da [3]. Eskola-jazarpeneko rolei dagokienez, lau aktore nagusi daude. Erasotzaileak 

nagusikeria erabiltzen dutenak dira [4]. Biktimak, berriz, nagusikeria jasaten dutenak dira [5]. 

Erasotzaile-biktimak biktimizazioari modu agresiboan erantzuten diote [6]. Azkenik, behatzaileak 

lekukoak dira, eta erasoa babestu, gaitzetsi edo ukatu egin ohi dute [4]. 

Era berean, gaur egun eskola-jazarpenaren beste aldaera bat ere areagotzen ari da: ziberbullyinga. 

Teknologiaren erabilpenaren ondorioz erlazionatzeko eta komunikatzeko moduak aldatzen ari dira [7]; 

beraz, mezu gogorrak, argazki lotsagarriak edo zurrumurruak zabaltzeko baliabide digitalak erabiltzea 

gero eta ohikoagoa da [4]. Hala, askotan jazarpen tradizionala eta ziberjazarpena gainjarri egiten dira, 

hau da, aldi berean gertatzen dira [7]. 

Eskola-jazarpenaren prebalentziari dagokionez, zenbait ikerketa egin dira arazoaren dimentsioa 

ezagutzeko. Euskal Autonomia Erkidegoko 9-13 urte bitarteko haurrekin egindako ikerketa baten 

arabera, %13,2 biktimak dira, %1,6 erasotzaileak, %2 erasotzaile-biktimak eta %23,2 maiztasun 

handiz lekuko izan ohi dira [8]. Emaitza horiek Espainia mailan eta nazioartean egindako beste 

ikerketa batzuen antzekoak dira [9–12]. 

Gainera, fenomeno horrek ondorio nabarmenak ditu haurrengan, haien bizi-kalitatea eta ongizatea 

murrizten baititu [13]. Adituen arabera, jazarpenaren biktima izatearen ondorioz garunaren hainbat 

gune aldatu egiten dira, hala nola, kortex prefrontala eta hipokanpoa [14]. Era berean, arazo afektibo-

emozionalak ager daitezke, besteak beste, antsietate-nahasteak, jokabide-nahasteak, somatizazioak, 

depresioa eta trauma osteko estres-nahastea [15]; kasu larrienetan, ideazio suizida eta suizidio-

saiakerak ere gerta daitezke [16]. Bestalde, nahiz eta fenomenoaren ondorio neuropsikologikoak izan 

diren gehien aztertu direnak, ikerketek erakutsi dute bullyingak eragin nabarmenak dituela haur eta 

nerabeen osasun fisikoan, baita arlo sozial eta akademikoan ere. Arlo fisikoari dagokionez, sintoma 

somatikoak, estres-sistemaren alterazioak eta hantura kronikoa ager daitezke [17,18]; arlo sozial eta 

akademikoan, berriz, eskola-egokitzapenean zailtasunak eta harreman sozialen pobretzea nabarmendu 

ohi dira [17]. Hortaz, eskola-jazarpenaren prebalentzia eta inpaktuaren jakitun, zenbait adituk osasun 

publikoko arazotzat jo dute [13]. 

Eredu biopsikosozialaren aitzindarietako bat George Engel izan da [19]. Haren arabera, 

esperientzia goiztiar, aurretiko eta egungoek gaixotasunekiko zaurgarritasun alda dezakete [20]. 

Zentzu horretan, jokabide agresiboan ere aldagai biologiko, psikologiko eta sozialek eta horien arteko 

elkarrekintzek eragiten dute, eta azalpen bereiziek bakarrik ez dute azaltzen gure espezieak 

indarkeriazko jokabideak izateko duen joera [21,22].  

Hala, lan honen helburu nagusia eskola-jazarpenaren literaturaren berrikuspena egin eta 

fenomenoan eragin dezaketen arrisku- eta babes-faktoreak identifikatzea izan da, ikuspegi 

biopsikosoziala baliatuta. Haur eta nerabeen garapenean eta ongizatean jazarpenak duen inpaktua 

ikusita eta prebalentziaren jakitun, funtsezkoa da aldagai horiek ezagutzea prebentziorako eta esku-

hartzerako. 

2. METODOLOGIA 

Artikuluen bilaketa egiteko zenbait datu-base erabili dira, horien artean, Pubmed, Psycinfo, 

Psychology and Behavioral Sciences Collection, Web of Science, Uztaro eta Dialnet. Era berean, 

bilaketak egiteko nagusiki honako hitz gakoak erabili dira ingelesez, gazteleraz eta euskaraz: “arrisku- 

eta babes-faktoreak”, “eskola-jazarpena”, “psikosoziala”, “familia” eta “hormonak”.  

Behin bilaketak eginda, artikuluak aukeratzeko inklusio eta esklusio irizpide batzuk zehaztu dira. 

Hona hemen irizpideak: 

1. Taula Inklusio- eta esklusio-irizpideak. 

Inklusio irizpideak Esklusio irizpideak 
Eskola aroko (6-12 urte) edo/eta nerabezaroko 
(12-18 urte) lagina izatea, prebalentzia altuena 
adin tarte horretan baitago. 

Eskolaurrea (0-6 urte) edo helduak (>18 urte) 

Azken 15 urteetan egindako ikerketak Duela 15 urte baino lehenago egindako 



EKAIA (2025), artikulua prentsan/article in press. 
https://doi.org/10.1387/ekaia.27532 Lierni Tolosa eta lankideak 
Behin-behineko bertsioa (euskara-orrazketaren faltan). 

4 

ikerketak 

Bullyinga edo/eta ziberbullyinga neurtzea  
Beste arazoekin koorbilitateak izatea neurgai 
(depresioa, suizidioa…). 

Nazioarteko nahiz bertako ikerketak  
Eskola-jazarpena ez den beste agresio edo 
jazarpen motak neurtzea 

Ikerketa-diseinu anitzak (luzerakoak, 
berrikuspenak, zeharkakoak…). 

 

3. ESKOLA-JAZARPENAREN ARRISKU- ETA BABES-FAKTOREAK 

Sarreran aipatu bezala, giza portaera ulertzeko beharrezkoa da prozesu biologiko, psikologiko eta 

soziokulturalak aintzat hartzea [19]. Horregatik, lan honetan eskola-jazarpenaren arrisku- eta babes-

faktoreak eredu biopsikosozialaren arabera taldekatu dira (1. irudia): aldagai biologikoak, 

psikologikoak eta sozialak. 

 

1. irudia. Eskola-jazarpenaren arrisku- eta babes-faktoreak eredu biopsikosozialaren arabera. 

3.1. Arrisku- eta babes-faktore biologikoak 

Sexua eta adina 

Sexu biologikoa neskak eta mutilak desberdintzen dituzten ezaugarri fisiko-biologikoetan 

oinarritzen da. Sexu ezberdintasunak aztertu dituzten ikerketen emaitzak askotarikoak dira, baina, oro 

har, ikusi da mutilek gehiago parte hartzen dutela bullyingean, edozein roletan [4,5,11,23]. Hori 

azaltzeko zenbait arrazoi daude, horien artean, neskak pertzeptiboagoak, enpatia gehiagokoak eta 

adimen emozional handiagokoak direla [16], edo mutilek hormona androgenoen presentzia handiagoa 

dutela [22]. Bullying motaren arabera ere desberdintasunak ikusi dira. Zehazki, ikerketek erakutsi dute 

mutilek jazarpen fisikoa sarriago jasaten dutela [24] eta neskek, berriz, bullying soziala eta 

psikologikoa pairatzeko joera handiagoa dutela  [15,25,26].  

Adinari dagokionez, Euskal Autonomia Erkidegoko ikerketa baten arabera, eskola-jazarpena 

ohikoagoa da Lehen Hezkuntzan Derrigorrezko Bigarren Hezkuntzan baino, are gehiago, datuek 

adierazten dutenez 10-11 urte ingururekin jotzen du goia fenomenoak [27]. Zentzu horretan, badirudi 

adinak aurrera egin ahala murriztu egiten dela, haurren garapena dela-eta. Zehatzago esanda, 

beherakada hori ikasleen heldutasunaren eta garapen moralaren ondorio izan daiteke.  

Hormonak: kortisola eta testosterona 

Historikoki zenbait hormona jokabide agresiboarekin lotu izan dira [22]. Zentzu horretan, gehien 

ikertu diren hormonak testosterona eta kortisola izan dira. Testosterona (T) Hipotalamo-Hiposifi-

Gonadal (HHG) ardatzaren azken hormona da, eta, batez ere mutiletan, jokabide agresiboa eta estatusa 

ulertzeko rol garrantzitsua du. Zehazki, populazio horretan testosterona altua jokabide agresiboarekin 

lotu izan da [6]. Bestalde, kortisola (K) Hipotalamo-Hipofisi-Adrenal (HHA) ardatzaren azken 

hormona da. Jazarpenari dagokionez, ikerketa batzuetan aurre-nerabezaroan kortisol maila baxua 

izatea eskola-jazarpenarekin erlazionatu da [28], aldiz, beste batzuetan kortisol altua lotu da 

jazarpenarekin [22,29].   

Haratago joanda, ikusi da HHA eta HHG ardatzen artean elkarrekintzak daudela [28]. Hormona 

bikoitzaren hipotesiaren arabera, kortisol mailek testosteronaren rola modulatzen dute estatusari 

dagokion jokabideetan [6]. Dena den, emaitza kontraesankorrak aurkitu dira horri dagokionez, izan 

ere, batzuek T altua eta K baxua lotu dituzte eskola-jazarpenarekin [28]; beste batzuetan, ordea T 

baxua eta K baxua edo T altua eta K altua lotu dira biktima edo erasotzaile izatearekin [6].  

Hori azaltzeko arrazoiak Terburg eta lankideek proposatu zituzten [30]. Autore horien arabera, 

kortisola jokabide-inhibizioarekin eta zigorrarekiko sentsibilitatearekin lotuta dago, testosterona aldiz, 

jokabide-aktibazioarekin. Hori oinarri hartuta, T eta K baxua duten haurrek agresio egoerak ekidingo 

dituzte, baina modu agresiboan erantzungo dute zigorrarekiko sentsibilitate txikia duten heinean. 

Aldiz, T eta K altua esperientzia traumatikoei aurre egiteko konbinazioa izan daiteke: estresaren 

aurrean kortisola igotzen da, eta mehatxuari aurre egiteko testosterona; hortaz, zentzukoa litzateke bi 

hormonen mailak altu izatea.  

3.2. Arrisku- eta babes-faktore psikologikoak 

Aldagai kognitiboak 

Zenbait ezaugarri kognitibo izatea -jaiotzetikoak edo ez- arrisku-faktore izan daiteke eskola-

jazarpenean parte hartzeko [31]. Hain zuzen, hizkuntza- eta hizketa-nahasteak izatea arrisku-faktorea 

da biktima izateko [32]; baita ikaskuntza zailtasunak [15] eta hezkuntza behar bereziak [33] izatea ere. 

Horrez gain, neurogarapen nahasteak izatea ere arrisku-faktorea da biktima izateko, batez ere Arreta 

Gabezia eta Hiperaktibitatearen Nahastea eta Autismo Espektroko Nahastea duten haurren kasuan 

[34].  

Gaitasun sozialak 

Era berean, gaitasun sozial urriak bullyingaren hiru rolekin lotzen dira. Horrek arazo sozialen 

ebazpenarekin ere zerikusia izan dezake. Cook eta lankideek egindako meta-analisiaren arabera [5], 

erasotzaile, biktima eta erasotzaile-biktimek arazo sozialak ebazteko zailtasunak izan ohi dituzte.  

Adimen emozionala eta egokitzapen soziala 

 Emozioak identifikatzeko eta erregulatzeko moduak ere zeresan handia du jazarpenean. 

Adimen emozionala, hau da, norbere eta ingurukoen emozioei buruzko informazioa hauteman eta 

ulertzeko ahalmena [35] babes-faktorea da eskola-jazarpenean [16,36,37], egokitzapen soziala eta 

arazoen ebazpen eraginkorra ahalbidetzen du-eta.  

 Horrez gain, jokabide- eta emozio-arazoak izatea ere arrisku-faktorea da [15], batez ere 

biktima izatearen kasuan [10,38]. Jokabide eta emozioak egokitzapen sozialerako beharrezkoak 

direnez, arazo barneratzaileak nahiz kanporatzaileak dituzten haur eta nerabeek harremanetan gatazka 

gehiago izateko arriskua dute.  

Autoestimua 

 Cohen eta lankideen arabera [36], autoestimua, hau da, norberak bere buruari ematen dion 

balioa, babes-faktorea izan daiteke eskola-jazarpenari dagokionez. Izan ere, autoestimu altua duten 

pertsonek emozio positiboagoak bizi ohi dituzte eta egokitzapen altuagoa izan ohi dute. Ondorioz, ez 

dute agresibitatea erabiltzeko beharrik. 

Enpatia 

 Enpatia funtsezkoa aldagaia da gainerakoak mintzeko jokabideak ulertzeko. Hain zuzen, 

Herbeheretako ikerketa batean ikusi zen eskola-jazarpenean parte hartzen zuten haurrek elkarrekiko 

enpatia txikiagoa adierazten zutela [39]. Bestalde, Euskal Autonomia Erkidegoko ikerketa baten 

arabera enpatia portaera agresiboaren inhibitzailea da [22]. Hortaz, modu batera edo bestera, badirudi 

enpatia bullyingaren babes-faktorea dela. 

Erresilientzia 

 Erresilientzia egoera estresagarriei modu eraikitzailean aurre egiteko modua da. Hala, ikusi da 

erresilientzia handiagoa duten haurrek ez dutela berdinekiko agresioa erabiltzen egoera estresagarriei 

aurre egiteko, are gehiago, babes sozialarekin lotzen da [36].  

3.3. Arrisku- eta babes-faktore sozialak 

Gizarteratze prozesuekin lotutako aldagaiei dagokienez, oro har, badirudi arau sozialak betetzea -

hau da, gizartearentzat desiragarriak diren portaera eta ezaugarriak izatea- babes-faktorea dela. Aldiz, 

besteengandik bereizgarriak diren ezaugarriak izatea arrisku-faktorea litzateke [3].  

3.3.1. Eskola-faktoreak 

 Bullyinga ikastetxeetan gertatzen den heinean, funtsezkoa da testuinguru horretako aldagaiak 

aztertzea. Era berean, eskola intereseko aldagaia da bullyinga ulertzeko, haur eta nerabeek berdinekin 

harremanak eraikitzen dituzten testuingurua baita, eta, horretaz gain, egoera estresagarri askori egin 

behar izaten diete aurre [29]. Gainera, eskola haurren bigarren testuinguru esanguratsuena izan ohi da, 

familiaren ondoren. Zentzu horretan, ikusi da testuinguru sozio-hezitzaile horretan hainbat baldintzak 

eskola-jazarpena areagotu edo murriztu dezakeela.  

Eskola-testuingurua 

Ikastetxeetako giroa ikasleen arteko harremanetan, irakaslearen jarreran eta bizikidetza-

arauetan oinarritzen da, besteak beste. Zenbait ikerketetan eskolako giroaren pertzepzio eskasa biktima 

izateko arrisku-faktore izatearekin lotu izan da [28], baita oro har eskola-jazarpenaren prebalentzia 

altuagoarekin [23] eta erasotzaile gehiagorekin ere [37].  

 Horrez gain, ikasgelaren tamainarekin edo ikasle kopuruari dagokienez, emaitza kontrajarriak 

daude: ikerketa batzuen arabera eskola-jazarpena ohikoagoa da gela txikietan, jokabide agresiboaren 

kontzientzia handiagoa delako eta desberdina den oro gehiago nabarmentzen delako [23,40]; beste 

batzuen arabera, ordea, gela handietan gehiago gertatzen da [23], ikasgela handietan gainbegiraketa 

gutxiago egon ohi delako.  

 Ikasleen hierarkiari dagokionez, badirudi hierarkia eta estatusa nabarmenagoak diren 

testuinguru sozio-hezitzaileetan jazarpen gehiago egon ohi dela [23,37]. Izan ere, testuinguru horiek 

lehiakorragoak izan ohi dira, eta jokabide agresiboa estatusa lortzeko baliatzen dute. 

Babes soziala eta irakasleen rola 

 Eskola-testuinguruan eragile esanguratsuenak dira ikaskideak eta irakasleak. Hain zuzen, 

Espainiako haurrekin egindako zenbait ikerketetan ikusi da berdinekin harreman sendoak izatea babes-

faktorea dela eskola-jazarpenari dagokionez, bai erasotzaile, bai biktima, bai erasotzaile-biktima 

izateko [10,29,40]. Izan ere, jakina da babes soziala ezbeharrei aurre egiteko baliabidea dela, eta, 

beraz, berdinekin harreman asegarriak izateak egoera horiek ekiditea ahalbidetzen du. 

 Bestalde, irakasleek ere eragina dute fenomenoan. Zehazki, irakasleen autoefikazia pertzepzio 

altua eta lanarekiko asebetetzea babes-faktoreak dira [23,40]. Gehiago esanda, haurrek hautematen 

badute irakasleek bullyingaren kontrako jarrera dutela, jazarpen gutxiago egon ohi da [23]. Gainera, 

ikasleekin harreman estua izatea ere babes-faktorea da [41].  

3.3.2. Familia-faktoreak 

Machimbarrena eta lankideen arabera [42], familia sozializaziorako lehen testuingurua da. 

Zehazki, familian jokatzeko eta elkarbizitzeko arauak ikasten dira, eta egokitzapen sozialerako agentea 

da. Beste hitz batzuetan esanda, familia harreman-egitura bat den heinean bertako dinamikek jokabide 

agresiboak areagotu edo gutxitu ditzakete [43].  

Familia estresa, gatazka eta indarkeria 

 Familian egoera estresagarriak bizitzea oro har jazarpenerako arriskuarekin lotu da 

[10,28,42,44]. Era berean, familian indarkeria eta tratu txar egoerak bizitzea arrisku-faktorea da, bai 

erasotzaile izateko [45], bai biktima izateko [15]. Bestalde, familia-giro egokia babes-faktorea da 

[10,46]. Azkenik, gurasoek droga eta alkoholaren gehiegizko kontsumoa izatea eta delituzko jokaeren 

aurrekariak izatea arrisku-faktorea da eskola-jazarpenari dagokionez [46].  

Familia-harremanak eta komunikazioa 

 Familia-harremanei eta komunikazioari dagokienez, gurasoen eta seme-alaben artean 

komunikazio eta konexio ona izateak bullyingean parte-hartzea prebenitzen du [28,42]. Aldiz, familia 

ez kohesionatua izatea eskola-jazarpenerako arrisku-faktorea da [15]. Izan ere, komunikazioak egoera 

zail eta desatseginak ebazten lagun dezake, eta, beraz, jazarpen egoeretatik ihes egiten. 

 Horrez gain, bertako zein nazioarteko ikerketetan ikusi denaren arabera, gurasoekin harreman 

estua izatea babes-faktorea da bullyingari dagokionez [10,41–43]. Izan ere, atxikimendu segurua 

izateak babesa eta laguntza ematen du, eta, dirudienez, hala jokabide egokiak ikasten dituzte haurrek, 

baita agresibitatea gutxitu ere.  

Heziketa estiloak, diziplina eta konpetentzia 

 Aurrez azaldutakoaz gain, gurasoen heziketa-estiloak ere zeresana du eskola-jazarpenean. 

Hain zuzen, ikerketa batzuen arabera erasotzaile nahiz biktima izateko arrisku-faktore dira heziketa-

estilo autoritarioa edo zigortzailea [15,31,42,44] eta gainbabeslea [15,42,44]. Aldiz, heziketa-estilo 

demokratikoa izan duten haurrek agresiozko jokabide gutxiago azaltzeko joera dute [42]. 

 Horrez gain, Euskal Herrian egindako beste ikerketa batean ikusi zen gurasoek seme-alaben 

hezkuntzan inplikazio txikia izatea erasotzaile izateko arrisku-faktorea dela [44]. Ildo horretatik, 

gurasoen gainbegiraketa falta biktima eta erasotzaile izatearekin lotu da; gehiegizko kontrola, berriz, 

biktimizazioarekin [42]. Hortaz, berebiziko garrantzia du gurasoak heziketan inplikatzeak nahiz haien 

babesa eta sostengua sentitzeak. 

3.3.3. Komunitate-faktoreak 

 Komunitate-faktoreei dagokienez, ikusi da desabantaila kulturalak eta komunitatearen efikazia 

txikia -bizilagunen laguntzarik ez hautematea eta haiekiko loturarik ez sentitzea, esaterako- arrisku-



EKAIA (2025), artikulua prentsan/article in press. 
https://doi.org/10.1387/ekaia.27532 Lierni Tolosa eta lankideak 
Behin-behineko bertsioa (euskara-orrazketaren faltan). 

10 

faktore izan daitezkeela eskola-jazarpenaren biktima izateko [38]; aldiz, komunitateko partaide 

sentitzea faktore babeslea da biktima izateko [41]. Hori esperotakoarekin bat dator, izan ere, 

auzokideekin harreman ona izateak haurrak gorabeherei aurre egiteko babes soziala duela adierazten 

du. 

3.3.4. Maila sozioekonomikoa 

 Zenbait herrialdetan egindako ikerketetan ikusi denaren arabera, maila sozioekonomiko baxua 

izateak eskola-jazarpenean parte hartzeko arriskua areagotu dezake [4,15,23], bai erasotzaile izateko, 

bai biktima izateko. Izan ere, pobrezia beste hainbat aldagairekin lotuta dago, esaterako, aurreko 

belaunaldien hezkuntza-maila baxuarekin [38]. Hortaz, pentsa genezake maila sozioekonomiko 

baxukoa izateak beste aldagai batzuetan eragiten duela, eta horiek jazarpenean parte hartzeko arriskua 

areagotzen dutela.  

3.3.5. Faktore sozialekin lotuta dauden beste aldagai batzuk 

Sexu- eta genero-identitatea eta desiraren orientazioa 

 Ikusi da oro har gizartean gutxiengoak diren sexu- eta genero-identitate eta orientazioa duten 

pertsonak eskola-jazarpenaren biktima izateko probabilitate handiagoa dutela [41,47,48]. Euskal 

Autonomia Erkidegoari dagokionez, 13-17 urte artekoekin egindako ikerketa batean ikusi zen 

homosexualek eta bisexualek biktima izateko arrisku handiagoa zutela heterosexualekin alderatuta 

[49].  

 Jazarpen-objektu izateko arrazoi nagusia pertsona horiekiko dagoen estigma, diskriminazioa 

eta errefusa izan daiteke [50]. Haratago joanda, Eisenberg eta lankideen arabera [51], Gutxiengoaren 

Estresaren Teoriak azaltzen du fenomenoa: talde alboratuetan dauden pertsonek estimulu estresagarri 

gehiago eta babes sozial gutxiago izan ohi dute. Hortaz, baldintza horiek guztiek eskola-jazarpena 

jasateko arriskua areagotzen dute.  

Obesitatea eta gainpisua 

 Obesitatea ahoratutakoaren eta gastu energetikoaren arteko desorekaren emaitza da. Zehazki, 

Espainian haur-obesitatearen prebalentzia %17,3 da, eta gainpisuarena %23,3 [52], beraz, osasun 

publikoko arazo bilakatu da. Hainbat herrialdetan egindako ikerketen arabera, gainpisua edo obesitatea 

izatea eskola-jazarpenean biktima izateko arrisku-faktorea da [53,54], baita erasotzaile edo erasotzaile-

biktima izateko ere [31,55].  

 Bestalde, hainbat ikerketetan gainpisua duten mutilak biktima izateko zaurgarriagoak direla 

ikusi da, nahiz eta neskengan ondorioak larriagoak izan [53,54]. Jimeno-Martitegi eta lankideek 

proposatutako azalpenaren arabera [54], gizarteak orokorrean gainpisua duten emakumeak gizonak 

baino maizago eta gehiago zigortzen ditu, haien irudiari ematen zaion garrantzia medio. Hala, esan 

daiteke emakumezkoetan estigma eta presio soziala handiagoa dela, eta, beraz, autoestimu baxua, 

isolamendu soziala eta antzeko ondorio negatiboak pairatzeko arrisku handiagoa dutela neskek. 

Bizi-ohiturak eta ariketa fisikoa 

 Aurrez aipatutakoaz gain, ikusi da bizi-ohitura osasuntsuak izatea babes-faktorea dela 

biktimizazioari dagokionez; beste hitz batzuetan esanda, egunero gosaltzea, fisikoki aktiboa izatea eta 

kirol-taldeetan jolastea faktore babesleak dira biktimizazioaren aurrean [4].  

 Ildo horretatik, antzeko zerbait gertatzen da ariketa fisikoarekin. Zenbait ikerketen arabera, 

ariketa fisikoa egiteak biktima izateko aukerak gutxitzen ditu [4,56]. Izan ere, jarduera horietan 

helduen gainbegiraketa egon ohi da, eta garapen psikosozialerako eta gaitasun sozialak bereganatzeko 

testuingurua izan ohi da.  

4. ONDORIOAK ETA ETORKIZUNEKO ERRONKAK 

Ageria da gaiaren konplexutasuna, eta, ildo horretatik, lan honekin eskola-jazarpenaren hurbilpena 

egin nahi izan da, eskola-jazarpenean eragin dezaketen arrisku- eta babes-faktoreak identifikatuta. 

Dena den, jazarpenak haur eta nerabeengan duen inpaktuaren eta prebalentzia altuaren jakitun, 

oraindik bide luzea dago egiteke ikerketan, prebentzioan eta esku-hartzean. 

Horrez gain, lan honetan hainbat mugarekin egin dugu topo. Batetik, eskola-jazarpen 

tradizionalera mugatu garen heinean, gaur egun inpaktu handia duen beste fenomeno bat alboratu da: 

ziberjazarpena. Izan ere, teknologien garapena eta haur eta nerabeek duten erabilpena kontuan hartuta, 

askotan eskola-jazarpena eta ziberjazarpena gainjarri egiten dira [7]. Hortaz, datozen ikerketetan 

interesgarria litzateke bi jazarpen moten prebalentzia eta atzean dauden aldagaiak aztertzea.  

Bestetik, literaturaren berrikuspena egitean ohartu gara batez ere biktimaren rola eta arrisku-

faktoreak izan direla ikergai, eta, beraz, informazio gutxiago dagoela babes-faktoreen eta erasotzaile 

rolaren gainean. Horrek, noski, prebentzioa eta esku-hartzea zailtzen ditu,; fenomenoaren ikuspegi 

mugatua baitugu.  

Azkenik, eskola-jazarpenaren gaineko ikerketetan hutsune metodologiko bat topatu dugu. Hain 

zuzen, haur eta nerabeen parte-hartzea ebaluatzeko baliozkotu gabeko galdetegiak eta autoinformeak 

erabili dira kasu askotan. Hala, galdera bakarraren eta informatzaile bakarraren bidez jasotako datuen 

baliozkotasuna eta fidagarritasuna nahiko mugatuak dira.  

Bestalde, literaturaren berrikuspen honek bide ugari ireki ditu ikerketa lerro honetan. Izan ere, 

eskola-jazarpenari buruz orain arte egin diren ikerketa ugari aztertuta eta bertan inplikatuta dauden 

arrisku- eta babes-faktoreak identifikatuta, etorkizunera begira hainbat erronka daude. 

Lehenik, interesgarria litzateke luzerako ikerketa-diseinuak erabiltzea, baita kohorte-diseinuak 

erabiltzea ere. Izan ere, ikerketa-diseinuaren arabera, zaila da eskola-jazarpenean inplikatuta dauden 

aldagaietan kausa-ondorio harremanak ezartzea. Beste hitz batzuetan esanda, nahiz eta ikerketetan 

arrisku- edo babes-faktoretzat jo, ez dakigu aldagai horiek eragin duten bullyinga edo haren ondorioz 

sortu diren. Era berean, bizi-esperientziak metatu egiten dira, eta, beraz, gertaera edo aldagai isolatuek 

ezin dute azaldu portaera bat [19]; hau da, askotan eskola-jazarpena zenbait arrisku-faktoreren 

elkarrekintzak azaltzen du. Horregatik guztiagatik, luzerako ikerketa-diseinuak erabiltzeak kausazko 

harremanak ezartzea eta gertaeren elkarrekintzak aztertzeko aukera emango luke, eta horrek 

bullyingaren hurbilpen errealistagoa egitea ahalbidetuko luke. 

Bigarrenik, beharrezkoa da neurketa-tresnak sendotzea. Izan ere, komenigarria da baliozkotutako 

tresnak ezagutarazi eta erabiltzea, neurketa ahalik eta objektiboena eta fidagarriena izan dadin. 

Gainera, tresna ugari dago eskuragarri; horren adibide dira Olweusen Erasotzaile/Biktima Galdetegia 

[57], Europako Proiektuaren Galdetegiaren Bertsio Triangulatua [58] eta euskarazko bertsioa duen 

ISEI-IVEIren galdetegia [27].  

Azkenik, bildutako ezagutza hori guztia prebentzio nahiz esku-hartze programetan aplikatzea 

interesgarria litzateke. Ildo horretatik, beharrezkoa da programa horietan biktimez gain behatzaile eta 

erasotzaileak kontuan hartzea, funtsezkoak baitira jazarpenaren dinamika hautsi ahal izateko. Era 

berean, nahiz eta gaur egun Euskal Autonomia Erkidegoan eskola-jazarpen kasuetan ikastetxeetan 

jarduteko gida bat egon [59], gida horretan arrisku- eta babes-faktoreak gehitzeak kasuen 

identifikazioa erraztuko luke. Horrek, era berean, prebalentzia eta eragina gutxitzeko programa 

zehatzagoak diseinatu eta aplikatzea ahalbidetuko luke. Hain zuzen, bullyingean eragiten duten 

aldagaiak kontuan izanda, arrisku-faktoreak identifikatu eta esku hartu daiteke, baita prebenitzeko 

babes-faktoreak sustatu ere. Era berean, gidak dagoeneko urte batzuk dituenez, interesgarria litzateke 

azken urteotako aurkikuntzak aplikatuta eguneratzea.  

Begi-bistakoa da giza portaera gertakizun eta eragin konplexuek osatzen dutela. Gizakia 

etengabeko elkarrekintzan dago, bai berak dituen osagaiekin, bai ingurunearekin. Lan hau giza 

portaeraren zati txiki baina konplexu bat azaltzen ahalegindu da. Eskola-jazarpena suizidioaren eragile 

garrantzitsuenetarikoa da nerabeetan [3,13], eta gure haur eta nerabeen osasun mentalean eragin 

zuzena du. Horregatik, gaiaren gainean zorroztasunez ikertzea behar-beharrezkoa da.  

